
IMMIGRAZIO BERRIA, HIZKUNTZA ARAZO BERRIRIK? 
 

Xabier Aierdi eta Erramun Osa 
 
 

arai batean Espainiatik etorri zen bezala, oraingo honetan, 

Espainiatik kanpo -nagusiki- immigrazio-fluxu berria etorri 

da azken urteetan Euskal Herri penintsularrera. Oraindik 

gutxi dira, besteak beste, beste erkidego batzuekin edota Espainian 

dagoen batez bestekoarekin (EAEn erdia eta Nafarroan biztanleria 

osoarekiko %11 baino gehiago) alderatzen baldin badugu behintzat. 

Nolanahi ere, denbora laburrean pertsona hauen kopurua asko hazi da 

eta etorkizunean, arrazoi ekonomiko eta sozialengatik, are gehiago 

haziko dela aurreikusten da. 

 

Horiek horrela, euskararen indarberritzeaz kezkatuta dauden 

gizataldeak, dislokazio demografiko berririk gertatuko ote den eta, 

pertsonen etorrera berri hori, euskara are egoera ahulagoan utziko 

duen zalantza barreiatzen ari dira. Alabaina, immigrazio berri horrek 

hizkuntza arazo berririk ote dakar gure artera? 

 

Izan ere, etorkinak, normalean, atzerritarrak izan zein ez izan, hartzen 

dituen gizartearen ezaugarriak islatzen dituen ispilu handi bat izan ohi 

dira. Ezaugarri horien isla oharkabean igarotzen da bertako 

biztanleentzat, naturaltasun osoz bizi baitituzte, balizko kontraesanez 

jabetu gabe. Gauzak horrela, nahikoa maiz eskatzen zaie etorkinei 

bertakoek bete beharrik ez duten zenbait kultur- edo gizarte-arau 

betetzeko, horien artean hizkuntza ezagutzearena.  

 

Alabaina, euskarak dituen arazoak, pertsona hauen etorrerarekin 

areagotu egin badaitezke ere, ez dira sortu berriak, bertako gizarteak 

eusten baitie arazo horiei bere horretan kasik. Izan ere, hemen sozialki 

normala izateko, integratzeko, ez dago euskara jakin beharrik. Horiek 

horrela, etorkinen integrazioa eskatzeak bestelako egoera azaleratzea 

ekar dezake ondoriotzat, alegia, hemengo pertsona asko eta asko 

integratu gabe dagoela konturatzea. 

 

Nolanahi ere, etorkinen etorrerak euskararen estatusa eta hedapena 

berriro irudikatzeko parada ezin hobea ematen du, besteak beste, 

euskararen inguruan hainbat eragilek garatu dituzten hausnarketekin 

denboran bat egin duelako. Beraz, sinergia hauek baliatzea 

ezinbestekoa dirudi. 

 

Gai hori jorratuko da hitzaldian zehar, besteak beste, azken urteetako 

datu demolinguistikoak, etorkinen kopuruak, hizkuntza-ezaugarriak, 

pertsona hauen eskualdekako banaketa, eremu soziolinguistikoak, eta 

abar bidelagun hartuta. 


